
O‘QITUVCHILARNING 
KASBIY-KREATIV 
KOMPETENSIYALARINI 
RIVOJLANTIRISH: XORIJIY 
TAJRIBA VA UNING TAHLILI
Amanyo‘lov Sindor Faxriddin o‘g‘li
A. Avloniy nomidagi Pedagogik mahorat milliy instituti
tayanch doktoranti,
Sirdaryo viloyati Pedagogik mahorat markazi katta o‘qituvchisi

Annotatsiya: Mazkur maqolada o‘qituvchilarning kasbiy-kreativ kompetensiyalarini rivojlantirish bo‘yicha xorijiy tajriba, 
xususan, Finlyandiya, Buyuk Britaniya, Singapur, Janubiy Koreya ta’lim tizimlarida qo‘llanadigan yondashuvlar hamda 
OECD xalqaro tashabbuslari tahlil qilingan. Kreativlik kompetensiyasining zamonaviy pedagogik nazariyalarda talqin 
etilishi, ushbu nazariyalarning ilmiy-metodik imkoniyatlari va mavjud cheklovlari qiyosiy-tahliliy yondashuv asosida yor-
itilgan. Tadqiqot doirasida xorijiy mamlakatlarda amaliyotga joriy etilgan ta’lim dasturlari va pedagogik tashabbuslar, 
jumladan, Finlyandiyada hodisaviy o‘qitish islohoti, Buyuk Britaniyadagi Creative Partnerships va Creativity Collabora-
tives dasturlari, Singapurda XXI asr kompetensiyalarini rivojlantirish modellari hamda Janubiy Koreyada erkin semestr 
tizimining o‘ziga xos jihatlari yoritib berilgan. Shuningdek, OECDning PISA-2022 tadqiqotidagi “Kreativ fikrlash” xalqaro 
baholash natijalari tahlil qilingan hamda xalqaro tajribani milliy ta’lim tizimiga moslashtirish yo‘nalishidagi ilmiy-amaliy 
tavsiyalar ishlab chiqilgan.

Kalit so‘zlar: kasbiy-kreativ kompetensiya, kreativlik, kreativ fikrlash, xorijiy tajriba, pedagog kadrlar tayyorlash, mum-
kinlik tafakkuri, kompetensiyaviy yondashuv, kompetensiya modeli, PISA-2022, kreativ fikrlashni baholash, uzluksiz 
kasbiy rivojlanish, innovatsion ta’lim texnologiyalari.
Abstract: This article analyzes international experience in developing teachers’ professional and creative competencies. 
It focuses on the approaches used in the education systems of Finland, the United Kingdom, Singapore, and South 
Korea, as well as on OECD international initiatives. Using a comparative-analytical approach, it examines how creative 
competence is interpreted in contemporary pedagogical theories, along with the scientific and methodological potential 
and the existing limitations of these theories. The study describes the distinctive features of educational programs and 
pedagogical initiatives implemented in these countries. These include the phenomenon-based learning reform in Finland, 
the Creative Partnerships and Creativity Collaboratives programs in the United Kingdom, the 21st Century Competencies 
development models in Singapore, and the Free Semester system in South Korea. The article also analyzes the results 
of the OECD PISA 2022 international assessment of Creative Thinking. Finally, it offers research-based practical recom-
mendations for adapting international experience to the national education system.

Key words: professional and creative competence, creativity, creative thinking, international experience, teacher training, 
possibility thinking, competency-based approach, competency model, PISA 2022, creative thinking assessment, con-
tinuing professional development, innovative educational technologies.
Аннотация: В статье анализируется зарубежный опыт развития профессионально-креативных компетенций 
учителей, в частности, подходы, применяемые в системах образования Финляндии, Великобритании, Сингапура 
и Южной Кореи, а также международные инициативы ОЭСР. На основе сравнительно-аналитического подхода 
раскрывается трактовка креативной компетенции в современных педагогических теориях, а также научно-мето-
дические возможности и существующие ограничения этих теорий. В рамках исследования освещены особен-
ности образовательных программ и педагогических инициатив, внедрённых в практику зарубежных стран. Среди 
них – реформа феномен-ориентированного обучения в Финляндии, программы Creative Partnerships и Creativity 
Collaboratives в Великобритании, модели развития компетенций XXI века в Сингапуре и система свободного семе-
стра в Южной Корее. Кроме того, проанализированы результаты международной оценки “Креативное мышление” 
в исследовании ОЭСР PISA-2022. Разработаны научно-практические рекомендации по адаптации международ-
ного опыта к национальной системе образования.

Ключевые слова: профессионально-креативная компетенция, креативность, креативное мышление, зарубежный 
опыт, подготовка педагогических кадров, мышление возможностями (possibility thinking), компетентностный 
подход, модель компетенций, PISA-2022, оценка креативного мышления, непрерывное профессиональное раз-
витие, инновационные образовательные технологии.

2026-yil, oktyabr, 10(3)-son

KIRISH
XXI asr ta’lim paradigmasida o‘qituvchi nafaqat bilim uzatuvchi, balki o‘quvchilarda ijodiy tafakkur, 

muammoni nostandart usullarda hal etish va moslashuvchan fikrlash ko‘nikmalarini shakllantiruvchi peda-
gogik shaxs sifatida namoyon bo‘lmoqda. Mavzuning dolzarbligini yana bir bor tasdiqlovchi muhim voqea 
- OECD tomonidan 2022-yilda o‘tkazilgan PISA xalqaro baholash dasturiga birinchi marta “kreativ fikrlash” 
nomli mustaqil baholash yo‘nalishi kiritilgani bo‘ldi. 64 mamlakat va iqtisodiyot ishtirok etgan ushbu baholashda 
o‘rtacha OECD ko‘rsatkichi 60 balldan 33 ballni tashkil etgan bo‘lsa, Singapur 41 ball bilan birinchi o‘rinni, 
Janubiy Koreya 38 ball bilan ikkinchi o‘rinni (Kanada ham 38 ball bilan uchinchi o‘rinni), Finlyandiya esa 36 ball 
bilan [10] yetakchi guruhni tashkil etgan davlatlar qatoriga kirdi.

Albatta, bu natijalarga ijtimoiy-iqtisodiy rivojlanish darajasi, umumiy akademik tayyorgarlik va madaniy 
omillar ham ta’sir ko‘rsatadi, shu bois ularni faqat o‘qituvchi tayyorlash tizimi bilan izohlab bo‘lmaydi. Shunga 
qaramay, aynan shu davlatlarda o‘qituvchilarni tayyorlash tizimida kreativlikka uzoq yillar davomida institut-
sional darajada e’tibor qaratib kelinayotgani ular o‘rtasida muayyan bog‘liqlik borligini ko‘rsatadi. Buni PISA-
2022 ma’lumotlari ham qisman tasdiqlaydi: o‘qituvchisi o‘z kreativligini qadrlaydi deb hisoblagan o‘quvchilarning 
boshqalar g‘oyalarini original tarzda takomillashtirish ehtimoli tengdoshlariga nisbatan 27 foizga, ijodiy g‘oyalar 
yaratish ehtimoli esa 17 foizga yuqori bo‘lgan [10].

Shu bilan birga, o‘qituvchining kreativ salohiyati o‘z-o‘zidan shakllanmaydi - u maqsadli kasbiy tayyor-
garlik, uzluksiz malaka oshirish va institutsional qo‘llab-quvvatlash natijasida rivojlanadi. Ayni shu maqsadda 
davlatimiz tomonidan “…xalqaro standartlar asosida yuqori malakali, kreativ va tizimli fikrlaydigan, mustaqil 
qaror qabul qila oladigan kadrlar tayyorlash, ularning intellektual qobiliyatlarini namoyon etishi va ma’naviy 
barkamol shaxs sifatida shakllanishi uchun zarur shart-sharoit yaratish…” [1] muhim maqsad va ustuvor yo‘nalish 
sifatida belgilab berilgan.

Yuqoridagilarga ko‘ra, o‘qituvchilarning kasbiy-kreativ kompetensiyalarini rivojlantirish bo‘yicha xorijiy 
tajribani real amaliyot va uning o‘lchanadigan natijalari asosida chuqur o‘rganish dolzarb ilmiy-amaliy ahamiyat 
kasb etadi.

Mazkur maqolada biz quyidagi ilmiy-amaliy maqsadlarni yoritib berishni belgilab oldik:

Birinchidan, kasbiy-kreativ kompetensiya tushunchasining zamonaviy pedagogik nazariyalardagi talqinla-
rini ularning yutuq va kamchiliklari nuqtayi nazaridan tanqidiy tahlil qilish;

Ikkinchidan, kreativlik kompetensiyasini rivojlantirish bo‘yicha xorijiy mamlakatlar (Finlyandiya, Buyuk 
Britaniya, Singapur, Janubiy Koreya) va OECD tajribasini real dasturlar va ularning o‘lchangan natijalari asosida 
qiyosiy tahlil qilish;

Uchinchidan, xorijiy tajribani milliy ta’lim tizimiga moslashtirish yo‘nalishida ilmiy asoslangan tavsiyalar 
ishlab chiqish.

MAVZUGA OID ADABIYOTLAR SHARHI
Kreativlik kompetensiyasi tushunchasi jahon pedagogika fanida turlicha talqin qilinadi. Quyida har bir yirik 

nazariy yondashuv qisqacha bayon etilib, undan so‘ng mazkur tadqiqot doirasida ishlab chiqilgan mualliflik 
tanqidiy sharhi - ya’ni yondashuvning amaliy yutug‘i va cheklovi - keltiriladi.

J. Gilford ijodkorlikning asosiy parametrlari sifatida muammolarni aniqlash, fikrlash moslashuvchanligi, 
o‘ziga xoslik va nostandart yechimlar topish qobiliyatini ko‘rsatib o‘tgan edi [3]. Gilford nazariyasining asosiy 
yutug‘i shundaki, u kreativlikni birinchi bo‘lib o‘lchanadigan intellektual omillar tizimiga aylantirdi va bu keyingi 
barcha diagnostik vositalarga asos bo‘ldi. Biroq uning kamchiligi - kreativlikni faqat kognitiv (aqliy) jarayon sifa-
tida qarab, hissiy-motivatsion va ijtimoiy-muhitga oid omillarni e’tibordan chetda qoldirganida namoyon bo‘ladi, 
bu esa real sinf sharoitida o‘qituvchi kreativligini to‘liq izohlay olmaydi.

E. Torrens ijodiy tafakkurni diagnostika qilishning amaliy vositalarini ishlab chiqib, uni ravonlik, moslashuv
chanlik, originallik va detallashtirish kabi o‘lchamlar orqali baholash mumkinligini asoslab bergan [19]. Torrens
ning yutug‘i - u nazariyani amaliy o‘lchov vositasiga (Torrance Tests of Creative Thinking) aylantirib, dunyoning 
ko‘plab mamlakatlarida bugungacha qo‘llanilayotgan standartlashtirilgan baholash tizimini yaratdi.

T. Amabayl tomonidan ilgari surilgan ijodkorlikning komponentli nazariyasiga ko‘ra, shaxsning ijodiy faoli-
yati uchta asosiy omil - sohaga oid bilim va ko‘nikmalar, ijodiy fikrlash uslublari hamda ichki motivatsiyaning 
o‘zaro ta’siri natijasida yuzaga keladi [4]. Ushbu nazariyaning eng katta yutug‘i - kreativlikni tug‘ma qobiliyat 
emas, balki maqsadli rivojlantirish mumkin bo‘lgan dinamik tuzilma sifatida talqin qilishidir, bu o‘qituvchilar 
uchun katta umid uyg‘otadi. Ammo amaliyotda “ichki motivatsiya” kabi psixologik omilni obyektiv o‘lchash va uni 
kasbiy rivojlantirish dasturlarida izchil rivojlantirish murakkab metodik muammo bo‘lib qolmoqda.

Britaniyalik tadqiqotchi E. Kraft tomonidan ishlab chiqilgan “mumkinlik tafakkuri” (possibility thinking) 
konsepsiyasiga ko‘ra, kreativlik - bu faqat yuksak iste’dod egalarigagina xos bo‘lgan noyob xususiyat emas, 
balki har bir o‘qituvchi va o‘quvchida rivojlantirish mumkin bo‘lgan “kichik c” (little c) darajasidagi kundalik 
ijodiy faoliyat ko‘nikmasidir [5]. Kraft konsepsiyasining yutug‘i - kreativlikni “elitizatsiya”dan xalos qilib, uni har bir 
o‘qituvchi uchun erishish mumkin bo‘lgan kundalik amaliyotga aylantirganidadir; aynan shu g‘oya keyinchalik 
Buyuk Britaniyada Creative Partnerships kabi milliy dasturlarga nazariy asos bo‘lib xizmat qildi.

Mumkinlik tafakkurining sinf amaliyotidagi pedagogik ko‘rinishlari keyingi tadqiqotlarda empirik jihatdan 
o‘rganilgan [6]. Muhimi, PISA-2022 ham kreativ fikrlashni aynan “kichik c” kreativlik konsepsiyasiga muvofiq, 
ya’ni rivojlantirilishi mumkin bo‘lgan qobiliyat sifatida ta’riflaydi [10].

M. Chikszentmihayi ilgari surgan “oqim” (flow) nazariyasi ijodiy faoliyatning psixologik mexanizmini - shaxs
ning o‘z faoliyatiga to‘liq singib ketishi va ichki qoniqish holatini tavsiflaydi [7]. U kreativlikni nafaqat natija, balki 
jarayon sifatida ham ko‘rib, o‘qituvchining kasbiy qoniqishi bilan kreativlik o‘rtasidagi bog‘liqlikni ochib beradi.

Y.-S. Lin (2011) tomonidan asoslangan va so‘nggi yillardagi xalqaro tadqiqotlarda keng qo‘llanilayotgan 
“kreativ pedagogika” (Creative Pedagogy) modeliga ko‘ra, o‘qituvchi faoliyatida uchta o‘zaro bog‘liq yo‘nalish 
mavjud: ijodiy o‘qitish (creative teaching) - o‘qituvchining o‘zi ijodiy metodlardan foydalanishi; ijodkorlik uchun 
o‘qitish (teaching for creativity) - o‘quvchida kreativlikni maqsadli rivojlantirish; va ijodiy o‘rganish (creative 
learning) - o‘quvchining bilim olish jarayonidagi ijodiy ishtiroki [8].

Ushbu uchlik modelning yutug‘i - u avvalgi nazariyalarni (Gilford, Amabayl, Kraft) yagona amaliy tizimga 
birlashtirib, o‘qituvchi faoliyatini aniq uch yo‘nalishda tahlil qilish imkonini beradi. Kamchiligi - ko‘pchilik amaliy 
tadqiqotlar bu uch komponentni alohida-alohida o‘rganib, ular orasidagi o‘zaro bog‘liqlikni yaxlit tizim sifatida 
kam tekshirganligi bo‘lib, bu sohada hali tizimli bo‘shliq mavjud.

Milliy pedagogika fanida ham kompetentlik va kreativlik masalalari tizimli o‘rganilgan. N. A. Muslimov va 
hammualliflari pedagogik kompetentlik va pedagogik kreativlikni o‘zaro bog‘liq holda tahlil qilib, kompetentlikni 
doimiy o‘sib boruvchi, dinamik hodisa hamda malaka oshirish va o‘z ustida ishlash jarayonining natijasi sifatida 
talqin etadi [20].

A. X. Maxmudov esa kompetentlikni fanlararo (integrallashgan) bilim, malaka va ko‘nikmalar yig‘indisi sifa-
tida ta’riflaydi [21]. Ushbu yondashuvlar kompetensiyaning dinamik va integrativ tabiatini ta’kidlaydi hamda xorijiy 
nazariyalarda ko‘proq kognitiv yoki psixologik jihatdan qaraladigan kreativlikni o‘qituvchining kasbiy rivojlanish 
jarayoni bilan bog‘lash imkonini beradi. Quyidagi mualliflik ta’rifi aynan shu integrativ yondashuvga tayanadi.

Ilmiy manbalar hamda yuqorida nomlari keltirilgan xorijiy va milliy olimlarning konseptual yondashuvlari 
asosida kreativlik kompetensiyasiga quyidagi mualliflik ta’rifi ishlab chiqildi: bu o‘qituvchining ijodiy faoliyatga 
ichki motivatsiyasi, fan va pedagogik bilimlari hamda ijodiy fikrlash uslublariga tayangan holda dars tashkil 
etish, muammoni hal qilish va o‘quvchi bilan muloqotda yangi, o‘ziga xos va samarali pedagogik yechimlar 
yarata olishida hamda o‘z faoliyatini refleksiv tahlil qilib, uni muntazam takomillashtirib borishida namoyon 
bo‘ladigan integrativ kasbiy-shaxsiy sifatidir. Bu sifat tug‘ma berilgan alohida iste’dod emas: u maqsadli kasbiy 
tayyorgarlik, amaliyot va refleksiya orqali har bir o‘qituvchida rivojlantirilishi mumkin bo‘lgan dinamik tuzilmadir.

TADQIQOT METODOLOGIYASI
Tadqiqotda quyidagi ilmiy metodlardan foydalanildi: xorijiy va mahalliy adabiy manbalarni tahlil qilish, qiyo-

siy-tarixiy metod, tizimli yondashuv hamda kontent-tahlil usuli. Tadqiqot manbalari sifatida OECD PISA-2022 
xalqaro baholash hisoboti, Buyuk Britaniyaning NFER (National Foundation for Educational Research) milliy 
tadqiqot markazi hisobotlari, YUNESKO hisobotlari, xorijiy ilmiy jurnallarda (Frontiers in Education, Education 
Sciences, Thinking Skills and Creativity) chop etilgan so‘nggi maqolalar, shuningdek, Finlyandiya, Singapur va 
Janubiy Koreya ta’lim vazirliklarining rasmiy dasturiy hujjatlari tahlil qilindi.

Qiyosiy tahlil uchun mamlakatlar uchta mezon asosida tanlandi:

1)	 PISA-2022 “Kreativ fikrlash” baholashida OECD o‘rtachasidan sezilarli yuqori natija;

2)	 kreativlikni rivojlantirishga qaratilgan, milliy miqyosda joriy etilgan dastur yoki islohotning mavjudligi;

3)	 ushbu dastur natijalari bo‘yicha ochiq baholash ma’lumotlarining mavjudligi.

Buyuk Britaniya kreativlikni rivojlantirish bo‘yicha eng yirik va uzoq muddatli milliy dasturlardan biri va uning 
mustaqil baholash hisobotlari mavjudligi sababli tanlab olindi. Faqat yuqori natijali tizimlarni tanlash xulosalarni 
bir tomonlama qilib qo‘yishi mumkinligini hisobga olib, tahlilga qarama-qarshi holatlar - asosiy fanlarda yuqori, 
ammo kreativ fikrlashda o‘rtacha natija ko‘rsatgan ta’lim tizimlari ham kiritildi. Tahlil 2002–2026-yillarni qamrab 
oladi; mamlakatlar dastur mazmuni, o‘qituvchi tayyorlashdagi ustuvorliklar va o‘lchangan natijalar bo‘yicha 
qiyoslandi.

TAHLIL VA NATIJALAR

1-rasm: Kreativlik nazariyalarining qiyosiy-tanqidiy tahlili

Kreativlik va kasbiy kompetensiya tushunchalarining qiyosiy tahlili

Tadqiqot davomida kreativlik kompetensiyasi va an’anaviy kasbiy-pedagogik kompetensiyaning o‘zaro 
nisbati qiyosiy tahlil qilindi. Natijalar 2-rasmda aks ettirilgan:

2-rasm: Kreativlik va kasbiy-pedagogik kompetensiyaning qiyosiy tahlili

Kreativlik va kasbiy kompetensiya tushunchalarining qiyosiy tahlili

Jadvaldan ko‘rinib turibdiki, kasbiy-kreativ kompetensiya an’anaviy kasbiy kompetensiyaning tabiiy davomi 
va kengaytmasi bo‘lib, u o‘qituvchidan nafaqat fan bilimini uzatishni, balki ta’lim jarayonida yangi pedagogik 
yechimlar yarata olishni ham talab qiladi.

Kasbiy-kreativ kompetensiyani rivojlantirish bo‘yicha xorijiy tajriba: real dasturlar va ularning 
natijalari [10]

Finlyandiya tajribasi. Finlyandiya o‘qituvchilar tayyorlash tizimi kreativlikni kasbiy kompetensiyaning 
ajralmas qismi sifatida e’tirof etadi. Barcha o‘qituvchilar magistratura darajasida tayyorlanadi va tanlov jarayo
nida nomzodlarning atigi 10 foizigina qabul qilinadi. 2016-yilda kuchga kirgan Milliy asosiy ta’lim dasturi (National 
Core Curriculum) doirasida “hodisaviy o‘qitish” (phenomenon-based learning) rasman joriy etilib  [11], barcha 
maktablarda har o‘quv yilida kamida bitta fanlararo, hodisaga asoslangan o‘quv moduli o‘tkazilishi majburiy 
qilib belgilandi. Bu modulni loyihalash va amalga oshirish to‘liq mahalliy maktablar va o‘qituvchilar zimmasiga 
yuklatilgan, bu esa ularning kreativ-metodik erkinligini amaliyotda namoyon etadi.

Oulu shahridagi Ritaharju maktabida 2015-yilda o‘tkazilgan tajriba loyihasi doirasida 8-sinf o‘quvchilari 
Yevropaga oid mavzuni tanlab, uni bir hafta davomida fanlararo tarzda (adolat, barqaror rivojlanish, ko‘p savod
xonlik kabi yo‘nalishlarda) chuqur o‘rganishdi; bu tajriba keyinchalik butun mamlakat miqyosida qo‘llaniladigan 
modelga aylandi. 2024-yil iyun oyida e’lon qilingan OECD PISA-2022 “Kreativ fikrlash” xalqaro baholash nati-
jalariga ko‘ra, Finlyandiya o‘quvchilari 60 balldan 36 ball to‘plab [10], OECD o‘rtacha ko‘rsatkichi (33 ball)dan 
yuqori natija ko‘rsatgan yetakchi ettilikka kirdi.

OECD xalqaro tashabbusi. Iqtisodiy hamkorlik va taraqqiyot tashkiloti (OECD) 2015–2019-yillarda 
11 mamlakat maktablari va o‘qituvchilari ishtirokida “Kreativlik va tanqidiy fikrlashni rivojlantirish va baholash” 
nomli xalqaro loyihasini amalga oshirdi. Loyiha doirasida o‘qituvchilarga mo‘ljallangan baholash mezonlari 
(rubrikalar), dars ishlanmalari namunalari, kreativ pedagogikaga qo‘yiladigan sakkizta “loyihalash mezoni” 
(design criteria) hamda kasbiy rivojlantirish uchun professional o‘quv dasturi ishlab chiqildi va sinovdan o‘tka-
zildi hamda 2019-yilda OECD nashriyoti tomonidan alohida hisobot sifatida chop etildi [9].

Ushbu loyihada to‘plangan uslubiy tajriba OECDning keyingi qadami - 2022-yilgi PISA baholash dasturiga 
birinchi marta mustaqil “kreativ fikrlash” yo‘nalishini kiritish uchun uslubiy zamin yaratdi. Natijada bugungi kunda 
64 mamlakat va iqtisodiyot bo‘yicha o‘quvchilarning kreativ fikrlash darajasi xalqaro miqyosda muntazam kuza-
tilib, mamlakatlar o‘z ta’lim siyosatini shu ma’lumotlar asosida takomillashtirish imkoniyatiga ega bo‘lmoqda.

Buyuk Britaniya. 2002-2009-yillarda Buyuk Britaniya hukumati tomonidan joriy etilgan (moliyalashtirish 
2011-yilgacha davom etgan) “Creative Partnerships” (Kreativ hamkorlik) dasturi Angliyaning ijtimoiy jihatdan 
eng nochor 36 hududida amalga oshirilib, maktablarni rassom, arxitektor, dizayner va olimlar kabi “kreativ 
mutaxassislar” bilan bevosita hamkorlikka jalb etdi. Dastur E. Kraftning mumkinlik tafakkuri konsepsiyasidan 
nazariy asos sifatida foydalandi. OECD ma’lumotlariga ko‘ra, dastur doirasida 2 400 dan ortiq maktabda 8 000 
dan ziyod loyiha amalga oshirilib, u qariyb 1 million o‘quvchi va 90 000 dan ortiq o‘qituvchini qamrab olgan [10].

Milliy ta’lim tadqiqotlari jamg‘armasi (NFER) tomonidan 2 295 nafar pedagog xodim ishtirokida o‘tka-
zilgan milliy so‘rovnoma natijalariga ko‘ra, dasturda ishtirok etgan o‘qituvchilarning aksariyati o‘zlarida yangi 
metodlarni sinab ko‘rishga bo‘lgan ishonchning ortganini, kreativ mutaxassislar bilan hamkorlik ko‘nikmala
rining rivojlanganini va kasbiy faoliyatidan qoniqish darajasi oshganini qayd etishdi [12].

“Creative Partnerships: Changing Young Lives” hisobotida keltirilgan taxminan 13 000 nafar o‘quvchi 
ishtirokidagi tadqiqot natijalariga ko‘ra, dasturda faol qatnashgan o‘quvchilar shu maktablarning boshqa o‘quv
chilariga nisbatan GCSE (umumiy o‘rta ta’lim) imtihonlarida o‘rtacha 2,5 ball yuqori natijaga erishgan [13]. Biroq 
bu ko‘rsatkich dasturda faol qatnashgan va qatnashmagan o‘quvchilarni solishtirish asosida olingani sababli, u 
sabab-oqibat aloqasini emas, balki ijobiy bog‘liqlikni ifodalaydi.

Buyuk Britaniyaning ta’lim sifatini nazorat qiluvchi Ofsted agentligi 44 maktabni bevosita tekshiruvdan 
o‘tkazib, dastur ishtirokchisi bo‘lgan maktablarda o‘quvchilarning o‘zlashtirish darajasi va davomatida sezi-
larli yaxshilanish qayd etilganini rasman tasdiqladi. 2020-yillarda ushbu tajriba “Creativity Collaboratives” milliy 
pilot dasturida davom ettirilib, Angliyaning 100 dan ortiq maktabida 4 400 dan ortiq boshlang‘ich va 1 300 dan 
ortiq o‘rta maktab o‘quvchisi, shuningdek, 500 nafar o‘qituvchi ishtirokida o‘tkazilgan yakuniy baholash o‘qituv
chilarning kreativ-metodik ko‘nikmalari va ishonchi sezilarli darajada oshganini, o‘quvchilarning darsga qiziqishi 
va faolligi kuchayganini tasdiqladi [14].

Singapur. Singapur Ta’lim vazirligi 2005-yilda boshlangan “Kamroq o‘qitish, ko‘proq o‘rganish” (Teach 
Less, Learn More) tashabbusi va undan keyingi “XXI asr kompetensiyalari” (21CC) dasturi doirasida ijodiy va 

tanqidiy fikrlashni o‘qitish, o‘quv dasturi mazmunini qisqartirish hamda baholash tizimini natijadan jarayonga 
yo‘naltirishga qaratilgan islohotlarni amalga oshirdi [16]. Bunda Ta’lim vazirligi, Milliy ta’lim instituti (NIE) va 
maktablar o‘rtasidagi hamkorlik o‘qituvchilarni tayyorlashning muhim mexanizmi hisoblanadi.

OECD PISA-2022 “Kreativ fikrlash” xalqaro baholashida Singapur 64 ishtirokchi davlat orasida 41 ball 
bilan birinchi o‘rinni egalladi - bu OECD o‘rtacha ko‘rsatkichidan (33 ball) sezilarli yuqori natija bo‘lib, 60 ballik 
shkalada 40 balldan yuqori natija ko‘rsatgan yagona davlat bo‘ldi. OECD hisobotida ta’kidlanishicha, Singapur 
OECD o‘rtachasidan sezilarli yuqori natijaga erishgan yagona OECDga a’zo bo‘lmagan davlatdir [10]. Singapur 
Ta’lim vazirligining rasmiy ma’lumotlariga ko‘ra, o‘quvchilarning 94 foizi bazaviy kreativ fikrlash darajasiga 
(3-daraja) erishgan (OECD o‘rtachasi - 78 foiz) [15]. OECD hisobotiga ko‘ra esa, Singapur o‘quvchilarining 
58 foizi eng yuqori ikki malaka darajasini (5 yoki 6-daraja) qo‘lga kiritgan - bu barcha ishtirokchi davlatlar orasi-
dagi eng yuqori ulush bo‘lib, OECD o‘rtachasidan (har to‘rt o‘quvchidan biridan sal ko‘proq) qariyb ikki baravar 
yuqoridir [10].

Janubiy Koreya. Janubiy Koreyada 2013-yilda tajriba tariqasida boshlangan “Erkin semestr tizimi” (Free 
Semester Program) o‘rta maktab o‘quvchilariga bir semestr davomida yozma imtihonlarsiz, o‘z qiziqishlari, 
qobiliyatlari va kelajakdagi kasb yo‘nalishlarini chuqur o‘rganish, shuningdek, mustaqil va ijodiy fikrlash ko‘nik-
malarini rivojlantirish imkonini beradi [17]. Dastur 2014-yilda maktablarning 25 foizida, 2015-yilda 79 foizida 
qo‘llanilgan bo‘lsa, 2016-yildan boshlab barcha o‘rta maktablarda majburiy tarzda joriy etildi. Ta’kidlash joizki, 
OECD ma’lumotlariga ko‘ra, Koreyada kreativlikka yo‘naltirilgan tizimli islohotlar 2009-yilgi milliy o‘quv dasturi 
islohotidan boshlangan bo‘lib, uning asosiy maqsadlaridan biri “ijodkor shaxsni tarbiyalash” deb belgilangan va 
barcha ta’lim bosqichlarida “ijodiy tajriba faoliyati” mashg‘ulotlari joriy etilgan [10]. Shu bilan bir qatorda, 2015-
yilda tasdiqlangan milliy o‘quv dasturi “ijodiy fikrlash”ni o‘quvchilar uchun belgilangan oltita asosiy kompetensi-
yadan biri sifatida barcha o‘qituvchilarning kasbiy faoliyati va baholash mezonlariga kiritdi.

Bir qator ilmiy tadqiqotlar Erkin semestr dasturining o‘quvchilarning akademik o‘zlashtirishiga salbiy ta’sir 
ko‘rsatmaganini isbotladi, Park esa dastur o‘quvchilarning ijtimoiy moslashuvchanligiga ijobiy ta’sir ko‘rsat-
ganini aniqladi. Dasturga oid so‘nggi tadqiqotlar esa u o‘quvchilarga ko‘proq erkinlik bergani holda, ota-onalar 
tomonidan har doim ham ijobiy qabul qilinmaganini ko‘rsatadi [18]. OECD PISA-2022 “Kreativ fikrlash” baho
lashida Janubiy Koreya 38 ball bilan ikkinchi o‘rinni egalladi (Kanada ham 38 ball to‘plab, undan keyingi o‘rinda 
qayd etilgan), bu OECD o‘rtacha ko‘rsatkichidan (33 ball) sezilarli yuqori natijadir.

Qarama-qarshi holatlar. Xorijiy tajribani baholashda muhim jihat shundaki, akademik yutuq kreativlikni 
avtomatik ravishda kafolatlamaydi. PISA-2022 natijalariga ko‘ra, Chexiya, Gonkong (Xitoy), Makao (Xitoy) 
va Xitoy Taypeyi o‘quvchilari matematika, o‘qish va tabiiy fanlar bo‘yicha OECD o‘rtachasidan yuqori natija 
ko‘rsatgan bo‘lsa-da, kreativ fikrlashda o‘rtacha yoki undan past darajada qolgan [10]. OECD mamlakatlari 
bo‘yicha o‘rtacha hisobda kreativ fikrlash natijalaridagi umumiy farqning taxminan 28 foizigina matematika 
natijalari bilan bevosita bog‘liq [10]. Bu kreativlik kompetensiyasi fan bilimining oddiy davomi emasligini va uni 
maqsadli pedagogik ta’sir orqali alohida rivojlantirish zarurligini ko‘rsatadi.

3-rasm: Xorijiy mamlakatlarda o‘qituvchilarning kreativlik kompetensiyasini rivojlantirish tajribasi

4-rasm: Xorijiy tajribalarning real, o‘lchangan natijalari
Manba: OECD (2024), NFER, CCE va tegishli ilmiy nashrlar asosida mualliflik tizimlashtirishi.

O‘zbekiston natijalari. Xorijiy tajribani milliy sharoitga moslashtirish zaruratini PISA-2022 natijalari ham 
yaqqol ko‘rsatadi. O‘zbekiston ushbu xalqaro baholashda ilk bor ishtirok etib, kreativ fikrlash bo‘yicha eng 
past natija ko‘rsatgan beshta davlat (Albaniya, Filippin, O‘zbekiston, Marokash va Dominikan Respublikasi) 
qatoridan joy oldi; bazaviy (3-rasm) kreativ fikrlash darajasiga yetmagan o‘quvchilar ulushi bo‘yicha esa Albani-
yadan keyingi ikkinchi o‘rinda qayd etildi [10].

Bundan tashqari, matematika bo‘yicha natijalar hisobga olinganda ham o‘zbekistonlik o‘quvchilar kreativ 
fikrlashda kutilganidan taxminan 6 ball past natija ko‘rsatgan. Diqqatga sazovor jihati shundaki, o‘quvchilarning 
so‘rovnoma javoblariga ko‘ra, O‘zbekiston o‘qituvchilarning ijodiy fikrlashni rag‘batlantiruvchi pedagogik usullarni 
qo‘llash indeksi eng yuqori bo‘lgan davlatlar qatoriga kiradi [10]. Ushbu nomuvofiqlik kreativlikni rivojlantirishda 
metodlarning rasman qo‘llanilishi yetarli emasligini, hal qiluvchi omil esa o‘qituvchining kasbiy-kreativ kompe-
tensiyasi sifati ekanini ko‘rsatadi. Aynan shu bois xorijiy ilg‘or tajribani milliy ta’lim tizimiga tizimli moslashtirish 
dolzarb vazifa hisoblanadi.

Kasbiy-kreativ kompetensiyaning tarkibiy komponentlari

Pedagogik adabiyotlarda kompetensiya tarkibini motivatsion, kognitiv, faoliyatli (operatsion) va refleksiv 
komponentlar orqali tavsiflash keng tarqalgan an’anadir. Mazkur tadqiqotda ushbu umumiy tuzilma kreativlik 
mazmuni bilan to‘ldirilib, o‘qituvchining kasbiy-kreativ kompetensiyasi to‘rtta o‘zaro bog‘liq komponent orqali 
izohlandi: motivatsion-shaxsiy, kognitiv-ijodiy, texnologik-metodik va refleksiv (5-rasm).

Komponentlar Lin (2011) modeli bilan quyidagicha bog‘langan: “ijodiy o‘qitish” yo‘nalishi texnologik-metodik 
komponentda, “ijodkorlik uchun o‘qitish” kognitiv-ijodiy va texnologik-metodik komponentlar tutashuvida, “ijodiy 
o‘rganish”ni qo‘llab-quvvatlash esa motivatsion-shaxsiy komponentda (noaniqlik va xatoga bardoshlilik orqali) 
aks etadi [8].

Shuningdek, kognitiv-ijodiy va refleksiv komponentlar PISA-2022 ta’rifidagi kreativ fikrlash jarayonlari - 
g‘oyalarni yaratish, baholash va takomillashtirish bilan muvofiqlashtirildi [10].

Modelning mavjud komponentli yondashuvlardan farqi shundaki, uning refleksiv komponenti xalqaro baho-
lash natijalari va ilg‘or tajribani tahlil qilib, o‘z amaliyotiga moslashtirish qobiliyatini ham qamrab oladi, har bir 
komponent esa keyinchalik kuzatiladigan diagnostika ko‘rsatkichlarini ishlab chiqish uchun asos bo‘la oladi.

5-rasm: Kasbiy-kreativ kompetensiyaning tarkibiy komponentlari
Manba: tadqiqot natijalari bo‘yicha mualliflik ishlanmasi.

Tahlil natijalari xorijiy tajribadan uchta asosiy xulosa chiqarish imkonini beradi.

Birinchidan, kreativ fikrlashda yuqori natijaga erishgan ta’lim tizimlarida (Singapur, Janubiy Koreya, Fin
lyandiya) kreativlik alohida tashabbus sifatida emas, balki o‘quv dasturi, o‘qituvchilarni tayyorlash va baholash 
jarayonlarini qamrab olgan davlat ta’lim siyosatining muhim tarkibiy qismi sifatida rivojlantirilmoqda.

Ikkinchidan, qiyosiy tahlil natijalari akademik yutuqlar va kreativlik darajasi o‘zaro bog‘liq bo‘lsa-da, kreativ-
likni o‘qituvchi faoliyatida maqsadli rivojlantirish ham muhimligini ko‘rsatadi.

Uchinchidan, O‘zbekiston misolida o‘quvchilar tomonidan ijodiy usullarning keng qo‘llanilishi qayd etilgan 
bo‘lsa-da, xalqaro baholash natijalarida kreativ fikrlash ko‘rsatkichlarini yanada rivojlantirish imkoniyatlari 
mavjudligi kuzatiladi.

Mazkur natijalar ta’lim jarayonini takomillashtirishda pedagogik metodlarning miqdoriy qamrovi bilan bir 
qatorda, ularni qo‘llash sifati va o‘qituvchilarning kasbiy-kreativ kompetensiyasini rivojlantirishga ustuvor e’tibor 
qaratish maqsadga muvofiqligini ko‘rsatadi. Shu bilan birga, xalqaro natijalarni izohlashda o‘qituvchi omili bilan 
bir qatorda, ijtimoiy-iqtisodiy va madaniy omillarning ta’sirini ham hisobga olish muhim bo‘lib, ularni alohida 
o‘rganish keyingi empirik tadqiqotlarning istiqbolli yo‘nalishi hisoblanadi.

Tadqiqot natijalari, jumladan, O‘zbekistonning PISA-2022 dagi ko‘rsatkichlari hisobga olinib, Prezidentning 
PQ-231-son qarori bilan belgilangan uzluksiz kasbiy rivojlantirish tizimi [2] doirasida quyidagi tavsiyalar ishlab 
chiqildi:

•	 PQ-231-son qarori asosidagi uzluksiz kasbiy rivojlantirish dasturlariga “Kasbiy-kreativ kompetensiya” 
modulini kiritish; modul mazmunini OECD tomonidan 11 mamlakatda sinovdan o‘tkazilgan baholash rubri-
kalari va dars ishlanmalari [9] hamda hodisaviy o‘qitish namunalari asosida shakllantirish, natijani o‘qituvchi 
portfoliosi va refleksiv hisobot orqali baholash;

•	 pedagogika oliy ta’lim muassasalarida loyihaviy, tadqiqotga asoslangan va sokratik metodlarni amaliy 
mashg‘ulotlar va pedagogik amaliyotga kiritish, bitiruvchilarni baholashda ijodiy loyiha va portfoliodan 
foydalanish;

•	 Buyuk Britaniya tajribasi (Creative Partnerships) namunasida avval bitta hududda maktablar va kreativ 
mutaxassislar (dizayner, muhandis, olim, rassom) hamkorligiga asoslangan pilot loyihani o‘tkazish va uni 
mustaqil baholash natijalariga ko‘ra kengaytirish; pedagog kadrlar o‘rtasida amaliyot jamoalarini (profes-
sional learning community) yo‘lga qo‘yish;

•	 kreativ fikrlash bo‘yicha davriy monitoring tizimini joriy etish: milliy baholash tadqiqotlariga PISA uslu-
bidagi topshiriqlarni kiritish va asosiy ko‘rsatkich sifatida bazaviy (3-daraja) darajaga yetmagan o‘quvchilar 
ulushining qisqarishini belgilash;

•	 pedagogning kasbiy standarti va attestatsiya mezonlariga kreativlik komponentini to‘rtta komponent (moti-
vatsion-shaxsiy, kognitiv-ijodiy, texnologik-metodik, refleksiv) bo‘yicha kuzatiladigan ko‘rsatkichlar bilan 
alohida blok sifatida kiritish.

XULOSA VA TAKLIFLAR
Olib borilgan tadqiqot natijalari asosida quyidagi xulosalarga kelindi:

Birinchidan, o‘qituvchining kasbiy-kreativ kompetensiyasi zamonaviy pedagogik nazariyalarda mustaqil, 
ko‘p komponentli tuzilma sifatida talqin qilinib, u motivatsion-shaxsiy, kognitiv-ijodiy, texnologik-metodik va 
refleksiv komponentlarning uzviy integratsiyasiga asoslanadi.

Ikkinchidan, Finlyandiya, Buyuk Britaniya, Singapur va Janubiy Koreya kabi mamlakatlarning xorijiy 
tajribasi kreativlik kompetensiyasini rivojlantirishning turli institutsional modellarini namoyon etadi. Ushbu 
modellarning natijalarini PISA-2022 kabi xalqaro baholash ma’lumotlari orqali kuzatish mumkin. Bunda ijti-
moiy-iqtisodiy va madaniy omillarni ham hisobga olgan holda kompleks yondashuv asosida tahlil qilish muhim 
hisoblanadi.

Uchinchidan, OECD tomonidan ishlab chiqilgan baholash rubrikalari va professional o‘quv dasturi, 
shuningdek, Buyuk Britaniyaning Creative Partnerships tajribasi kreativlikni rivojlantirishning turli ta’lim tizim-
lariga moslashtirish mumkin bo‘lgan samarali amaliy vositalari sifatida alohida ahamiyatga ega.

To‘rtinchidan, O‘zbekistonning PISA-2022 dagi natijalari asosida xorijiy ilg‘or tajribalarni milliy ta’lim tizimiga 
moslashtirib joriy etish, malaka oshirish dasturlarini kreativ komponentlar bilan boyitish hamda o‘qituvchilarning 
kasbiy kompetensiya modeliga kreativlik blokini kiritish ta’lim sifatini yanada oshirishning istiqbolli yo‘nalishla
ridan biri hisoblanadi.

Umuman olganda, o‘qituvchilarning kasbiy-kreativ kompetensiyalarini xorijiy ilg‘or tajriba asosida, real 
dasturlar va ularning o‘lchangan natijalariga tayanib rivojlantirish nafaqat ta’lim sifatini oshirishga, balki o‘quv
chilarda mustaqil, moslashuvchan va ijodiy tafakkurni shakllantirishga xizmat qiladi. Shu bois ushbu yo‘na
lishda ilmiy izlanishlarni chuqurlashtirish va xalqaro tajribani milliy sharoitga moslashtirish bugungi kunning 
ustuvor vazifalaridan biri bo‘lib qolmoqda.

2026-yil, oktyabr, 10(3)-son

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

13.00.00

13.00.01

13.00.02

13.00.03

13.00.04

13.00.05

13.00.06

13.00.07

13.00.08

13.00.09

07.00.00

19.00.00

01.00.00

02.00.00

03.00.00

09.00.00

10.00.00

11.00.00

